
KONTROL MOZIOA

korporazioa eta irudi korporatiboa dela-eta

Amaia  Almirall  Lopez  de  Luzuriaga  EH  BILDU  udal  taldeko  zinegotziak,
Udalbatzaren Organo Araudiko 98. artikulua oinarri, mozio hau aurkezten du, Udalbatzan
azter  dadin.  Mozioa  2017ko  maiatzaren  15ean  Zerbitzu  Orokorretako  Batzordean
aztertutako interpelazioaren ondorioa da.

JUSTIFIKAZIOA

2016ko urrian lehen notizien jakitun izan ondoren, galdezka aritu gara Udal Gobernuak
Udaleko  irudian  egin  nahi  zituen  aldaketei  buruz,  gaiaz  arduratuta.  Ia  urte  erdi  baten
bueltan, hiriko irudiari dagokionari buruz galdetu eta soilik enpresaren kontratuari buruzko
informazioa jaso ondoren, iazko urritik honako bidean gertaturikoak -kezken iturria- eta
egungo egoera banan bana azaltzea beharrezkoak dira. 

Beraz, lehenik eta behin hona hemen gertaturikoak, esan bezala, azaroaren hasieran lehen
galdera erregistratu genuenetik:

 Azaroko  batzordean,  eta  Udalaren  logotipoari  buruzko  galdera  bati  erantzunez,
Udal Gobernuak Udalaren irudi korporatibo osoa aztergai zegoela azaldu zuen, eta
azterketa horren epea hiru hilabetekoa zela aurreratu zuen. Jakindakoaren arabera,
Udal  Gobernua logotipoa  aldatzeko asmoz zebilen,  eta  operazioaren  dimentsioa
handia  izan  zitekeelakoan,  asmo  horiez  galdetu  genuen.  Izan  ere,  hasieratik
mahaigaineratu  genuen  horrelako  erabaki  batek  izango  zuen  dimentsio  handia,
sinbolikoki, hala nola zabalpenaren ikuspuntutik, zein koste ekonomikoa dela eta;
orduan genioen moduan, “Udaleko logotipoa leku ugaritan hedatua baitago, barne
mailako idazki guztiez gain,  kartelek,  panelek, eraikinek eta abar luzek jasotzen
dutelako. Beraz, halako aldaketak konplikatuak izateaz gain, hiriko irudia jokoan
jartzen delako, koste handia izaten dute, leku askotako euskarriak ere aldatu behar
izaten  direlako.”  Horregatik  galdera  egin  genion  Udal  Gobernuari  zehazteko
zeintzuk  ziren  haren  asmo  zehatzak  Udaleko  logotipoari  dagokionez,  eta  beste
zehaztasun  batzuk  ere  bai.  Zinegotzi  ordezkariak  azaldu  zuen  hiru  hilabetetan
azterketaren eta soluziobideen berri jakingo zela.

 Zer asmo zehatz ote zeuden kezkatuta, Donostia izenari dagokion iradokizuna ere
egin genuen.  Izan ere,  2015etik  hona,  hiriko  izenaren  erabilerarekin gorabehera
ugari eta handiak izan direnez, beti “Donostia” hitza galtzaile, irudi korporatiboa
aldatzeko asmoetan irizpide batzuk argi izatea beharrezkotzat jo genuen; eta hauxe
da egin genuen iradokizuna:

“Udal  Gobernuak  irudi  korporatiboaren  azterketa  egiterakoan,  gaia
sakondu behar dienei irizpide eta azalpen argiak eman diezazkien berauek

kontuan izan dezaten Donostia izena ezin dela galdu, kontrakoa baizik, eta
hiriko irudi korporatiboan espazio nabarmena izan beharko lukeela.”

 Gardentasuneko zinegotzi ordezkariak emaniko erantzunek gaiari  zegokion argia
hasieratik eman ez zutenez, otsailean emaitzak zeintzuk ziren eta Udal Gobernuak
horiexek behingoz noiz aurkeztuko zituen galdetu genuen. Otsailaren 27ra bitartean
ezer ez zegoela jakiterik azaldu zuen zinegotzi ordezkariak, eta gehiago erantzutea
ez zela posible.

 Beraz,  berriz ere martxoan galdetu behar izan genuen egin nahi ziren aldaketen
inguruan  beharrezko  informazioa  jasotzeko  modua  egongo  ote  zen;  eta  hala,
aurretik bi aldiz lau hilabeteko aldearekin galdeturikoari erantzuna jasotzeko aukera
ote zegoen. Erantzunak, aldiz, ez zion argi eman irudi korporatiboari buruz eginiko
aldaketari:  berriz  ere  Udal  Gobernuak  kontratatu  zuen  enpresaren  eta  harekin
eginiko  enkarguaren  inguruko  informazioa  besterik  ez  baitzuen  eman.  Halaber,
bitarte  horretan Udaleko beste  talde batzuen ekimenak ere tartekatu ziren,  Udal
Gobernuak itxuraren inguruan eginikoetan iturburu zutenak.

Azkenean  apirileko  udalbatzarraren  bezperan,  alegia,  urte  erdi  beranduago,  Udal
Gobernuak bere asmoen berri eman zuen. Udal ordezkariok jaso genuen bilera baterako
deia eta talde guztiok bertaratu ginen. Ekarpenak egiteko aukera ote zegoen galdetu genuen
bertan, eta erabakiak hartuak zeudela ikusi genuen: bezperan prentsaurrekoetarako aretoko
horma-panela aldatua, edo egun berean mota guztietako materialak ikur berriekin eginak
(poltsak, koadernoak, bola-lumak, ea). Hala adierazi zitzaigun bileran bertan ere, erabaki
formala astebetera hartu arren, maiatzaren 2ko Tokiko Gobernu Batzordean. Gai honetaz
herritarrekin aritzeko ez da inongo bilera egin edo bide zabalik erabili.

Erabakiak  soilik  teknikoak izan  direla  justifikatu  nahi  izan  du  Udal  Gobernuak,  aldiz,
hautuak  egin  dituenean.  Lan  tekniko  hutsa  delakoan,  sinplifikazio  eta  uniformatzearen
aldeko hautua egin du, zer kendu edo zer jarri onetsi du, zeuden aukeren artean. Bide luzea
izan da informazio exkaxa jasotzeko. Bide laburra izan da gaiak duen dimentsioa kontuan
hartuta, Udal Gobernuak ez baitu aukera eman Udalbatzaren kideon, Korporazioa osatzen
dugunon iritzia jasotzeko. 

“Irudi  korporatiboa”  deitu  duenari  dagokion  aldaketan  Korporazioak  parte  hartzeko
aukerarik  ez  izatea  ezin  ulerturik,  aurkeztu  genion  Alkate  Jaunari  gaiari  dagokion
interpelazioa, honako mozio honi bide eman diona.  Horren ondorioz, maiatzaren 15ean
Zerbitzu  Orokorretako  Batzordean  Lehendakaritzako  zinegotzi  ordezkaria  saiatu  zen,
batetik,  gaia  dimentsio  tekniko  hutsean  kokatzen  eta,  bestetik,  Udal  Gobernuari  soilik
dagokion erabakia dela agertzen. Hau da, irudi korporatiboaz Korporazioa osatzen duten
kideek iritzia ematea ez dela bete beharrezkoa; ezta herritarrek edo langileek ematea ere. 

Interpelazioaren eztabaidan aurreratu genion Udal  Gobernuari  era  honetan eginez gero,
inongo kontsentsurik gabe, iraungitze-dataren arriskuaz, hiriko sinbologian eragiten duen
erabaki bati dagokionean. 

Gobernantza  berriaren  irizpideen  arabera  jokatzerakoan  parte  hartzea  eta  gardentasuna
gako nagusiak dira. Hiriko sinbologian eragingo duen erabakian ez zaio parte hartzeari
aukera txikiena ere eman eta ez da erraztu gardentasunak eskatzen duen informazio maila.

Horiek  horrela,  hauxe  da  behean  sinatzen  duen  zinegotziak  aurkeztutako
KONTROL MOZIOA: 

1.-  Udalbatzak  eskatzen  dio  Udal  Gobernuari,  gobernantza  berriak  oinarri  dituen
gardentasun eta parte hartze irizpideen arabera, hiri mailako izaera izan dezaketen gaiei
dagokienez,  materiari  dagokion  informazio  maila  eduki  ondoren,  aukera  eman  dezan
Udalbatza osatzen duten kideek eta udal taldeek beren iritzia emateko, hala nola herritarrek
ere beren iritzia emateko aukera izan dezaten, gutxienez Gizarte Kontseiluaren bidez.

Donostian, 2017ko maiatzaren 19an

Amaia Almirall Lopez de Luzuriaga
EH Bildu udal taldeko zinegotzia

